
Uttaradinacharya

ಉತ್ತರದಿನಚರ್ಯಾ

ಶ್ರೀದೇವರಾಜಗುರುಭಿರನುಗೃಹೀತಾ
ಶ್ರೀರಸ್ತು .
ಶ್ರೀಮತೇ ಹಯಗ್ರೀವಾಯ ನಮಃ .
ಶ್ರೀಮತೇ ರಾಮಾನುಜಾಯ ನಮಃ ..
ಅಥ ಗೋಷ್ಠೀಂ ಗರಿಷ್ಠಾನಾಮಧಿಷ್ಠಾಯ ಸುಮೇಧಸಾಂ .

ವಾಕ್ಯಾಲಂಕೃತಿವಾಕ್ಯಾನಾಂ ವ್ಯಾಖ್ಯಾತಾರಂ ನಮಾಮಿ ತಂ .. 1..

ಸಾಯಂತನಂ ತತಃ ಕೃತ್ವಾ ಸಮ್ಯಗಾರಾಧನಂ ಹರೇಃ .
ಸ್ವೈರಾಲಾಪೈಃ ಶುಭೈಶ್ಶ್ರೋತೄನ್ನಂದಯಂತಂ ನಮಾಮಿ ತಂ .. 2..

ತತಃ ಕನಕಪರ್ಯಂಕೇ ತರುಣದ್ಯುಮಣಿದ್ಯುತೌ .

ವಿಶಾಲವಿಮಲಶ್ಲಕ್ಷ್ಣತುಂಗತೂಲಾಸನೋಜ್ಜ್ವಲೇ .. 3..

ಸಮಗ್ರಸೌರಭೋದ್ಗಾರನಿರಂತರದಿಗಂತರೇ .

ಸೋಪಧಾನೇ ಸುಖಾಸೀನಂ ಸುಕುಮಾರೇ ವರಾಸನೇ .. 4..

ಉನ್ಮೀಲತ್ಪದ್ಮಗರ್ಭದ್ಯುತಿತಲಮುಪರಿ ಕ್ಷೀರಸಂಘಾತಗೌರಂ
ರಾಕಾಚಂದ್ರಪ್ರಕಾಶಪ್ರಚುರನಖಮಣಿದ್ಯೋತವಿದ್ಯೋತಮಾನಂ .

ಅಂಗುಲ್ಯಗ್ರೇಷು ಕಿಂಚಿನ್ನತಮತಿಮೃದುಲಂ ರಮ್ಯಜಾಮಾತೃಯೋಗೀ
ದಿವ್ಯಂ ತತ್ಪಾದಯುಗ್ಮಂ ದಿಶತು ಶಿರಸಿ ಮೇ ದೇಶಿಕೇಂದ್ರೋ ದಯಾಲುಃ .. 5..
ತ್ವಂ ಮೇ ಬಂಧುಸ್ತ್ವಮಸಿ ಜನಕಸ್ತ್ವಂ ಸಖಾ ದೇಶಿಕಸ್ತ್ವಂ
ವಿದ್ಯಾ ವೃತ್ತಂ ಸುಕೃತಮತುಲಂ ವಿತ್ತಮಪ್ಯುತ್ತಮಂ ತ್ವಂ .

ಆತ್ಮಾ ಶೇಷೀ ಭವಸಿ ಭಗವನ್ನಾಂತರಶ್ಶಾಸಿತಾ ತ್ವಂ
ಯದ್ವಾ ಸರ್ವಂ ವರವರಮುನೇ !ಯದ್ಯದಾತ್ಮಾನುರೂಪಂ .. 6..

ಅಗ್ರೇ ಪಶ್ಚಾದುಪರಿ ಪರಿತೋ ಭೂತಲಂ ಪಾರ್ಶ್ವತೋ ಮೇ
ಮೌಲೌ ವಕ್ತ್ರೇ ವಪುಷಿ ಸಕಲೇ ಮಾನಸಾಂಭೋರುಹೇ ಚ .

ದರ್ಶಂದರ್ಶಂ ವರವರಮುನೇ ದಿವ್ಯಮಂಘ್ರಿದ್ವಯಂ ತೇ
ನಿತ್ಯಂ ಮಜ್ಜನ್ನಮೃತಜಲಧೌ ನಿಸ್ತರೇಯಂ ಭವಾಬ್ಧಿಂ .. 7..

ಕರ್ಮಾಧೀನೇ ವಪುಷಿ ಕುಮತಿಃ ಕಲ್ಪಯನ್ನಾತ್ಮಭಾವಂ
ದುಃಖೇ ಮಗ್ನಃ ಕಿಮಿತಿ ಸುಚಿರಂ ದೂಯತೇ ಜಂತುರೇಷಃ .

ಉತ್ತರದಿನಚರ್ಯಾ

ಸರ್ವೇ ತ್ಯಕ್ತ್ವಾ ವರವರಮುನೇ !ಸಂಪ್ರತಿ ತ್ವತ್ಪ್ರಸಾದಾ-
ದ್ದಿವ್ಯಂ ಪ್ರಾಪ್ತುಸ್ತವ ಪದಯುಗಂ ದೇಹಿ ಮೇ ಸುಪ್ರಭಾತಂ .. 8..

ಯಾಯಾ ವೃತ್ತಿರ್ಮನಸಿ ಮಮ ಸಾ ಜಾಯತಾಂ ಸಂಸ್ಮೃತಿಸ್ತೇ
ಯೋಯೋ ಜಲ್ಪಸ್ಸ ಭವತು!ವಿಭೋ!ನಾಮಸಂಕೀರ್ತನಂ ತೇ .

ಯಾಯಾ ಚೇಷ್ಟಾ ವಪುಷಿ ಭಗವನ್ !ಸಾ ಭವೇದ್ವಂದನಂ ತೇ
ಸರ್ವೇ ಭೂಯಾದ್ವರವರಮುನೇ !ಸಮ್ಯಗಾರಾಧನಂ ತೇ .. 9..

ಅಪಗತಮದಮಾನೈರಂತಿಮೋಪಾಯನಿಷ್ಠೈ-
ರಧಿಗತಪರಮಾರ್ಥೈರರ್ಥಕಾಮಾನಪೇಕ್ಷೈಃ .
ನಿಖಿಲಜನಸುಹೃದ್ಭಿರ್ನಿರ್ಜಿತಕ್ರೋಧಲೋಭೈ-
ರ್ವರವರಮುನಿಭೃತ್ಯೈರಸ್ತು ಮೇ ನಿತ್ಯಯೋಗಃ .. 10..
ಇತಿ ಸ್ತುತಿನಿಬಂಧೇನ ಸೂಚಿತಸ್ವಮನೀಷಿತಾನ್ .

ಭೃತ್ಯಾನ್ ಪ್ರೇಮಾರ್ದ್ರಯಾ ದೃಷ್ಟ್ಯಾ ಸಿಂಚಂತಂ ಸಿಂತಯಾಮಿ ತಂ .. 11..

ಅಥ ಭೃತ್ಯಾನನುಜ್ಞಾಪ್ಯ ಕೃತ್ವಾ ಚೇತಶ್ಶುಭಾಶ್ರಯೇ .

ಶಯನೀಯಂ ಪರಿಷ್ಕೃತ್ಯ ಶಯಾನಂ ಸಂಸ್ಮರಾಮಿ ತಂ .. 12..

ದಿನಚರ್ಯಾಮಿಮಾಂ ದಿವ್ಯಾಂ ರಮ್ಯಜಾಮಾತೃಯೋಗಿನಃ .
ಭಕ್ತ್ಯಾ ನಿತ್ಯಮನುಧ್ಯಾಯನ್ ಪ್ರಾಪ್ನೋತಿ ಪರಮಂ ಪದಂ .. 13..

ಇತಿ ಉತ್ತರದಿನಚರ್ಯಾ ಸಮಾಪ್ತಾ .

